
Muslimin yang dirahmati Allah sekalian,

Marilah kita mempertingkatkan iman dan takwa ke hadrat Allah SWT,
dengan melakukan segala suruhan-Nya dan meninggalkan larangan-Nya,
mudah-mudahan Allah memberkati segala amalan kita dan memberi

kejayaan di dunia dan di akhirat.

Pada hari ini khatib akan membicarakan khutbah yang bertajuk
“KEUTAMAAN MENJAGA INSTITUSI KELUARGA”.

L Ali Imran : 110.
2 Ali Imran :102.




Hadirin Jumaat sekalian,

Dalam institusi keluarga, ibu bapa hendaklah berperanan untuk menyeru
kepada kebaikan dan mencegah kemungkaran dengan tegas dan berani.
Jika mereka mendapati terdapat tanda-tanda atau gejala yang
membimbangkan berlaku dalam rumah tangga seperti gangguan seksual

atau perbuatan curang pasangan hendaklah dicegah serta merta.

Firman Allah SWT dalam surah Ali Imran ayat 104:

rd
Pl

5555 Byl 8,503 AATdL68% ) = (:5«3} I3
@ Qj?d.:_ﬁ\ L./\.«_Jj\jjg.«_d\

“Dan hendaklah ada di antara kamu satu puak yang menyeru
(berdakwah) kepada kebajikan (mengembangkan Islam) dan menyuruh
berbuat segala perkara yang baik, serta melarang daripada segala yang
salah (buruk dan keji) dan mereka yang bersifat demikian ialah orang-orang

yang berjaya’.

Institusi keluarga yang segar dengan amalan tegur menegur, nasihat
menasihati dan mencegah kemungkaran yang berlaku akan beroleh rahmat
Allah SWT. Oleh kerana itu, seorang ketua keluarga bertanggungjawab untuk

meletakkan keutamaan menjaga institusi keluarga masing-masing.

Hadis daripada Abdullah bin Umar Radhiallahu Anhuma bahawa dia

mendengar Rasulullah SAW bersabda:

dipertanggungjawabkan tentang apa yang dipimpinnya.”

“‘Setiap kamu adalah pemimpin dan setiap kamu akan

(Riwayat al-Bukhari).
Hadirin sidang jumaat yang dirahmati Allah sekalian,

Isu-isu keruntuhan akhlak yang berlaku dan dilaporkan akhir-akhir ini
semakin membimbangkan. Bermula dengan membiarkan kelakuan tidak
bermoral, ketagihan melayari laman web lucah, akhirnya membawa ke
perbuatan yang lebih hina seperti zina, sumbang mahram, dan gejala yang
sering berlaku dalam rumahtangga atau disebut sebagai “Haruan Makan
Anak”. Apa yang berlaku seolah-olah mereka tidak mengenal batas-batas
antara pahala dan dosa, halal dan haram bahkan tidak mengendahkan
ancaman dan azab neraka Allah SWT di akhirat. Amat mengejutkan apabila
sebuah akhbar tempatan baru-baru ini mendedahkan tindakan pihak
berkuasa menahan dan mendakwa seorang bapa yang telah melakukan 105
tuduhan rogol dan liwat terhadap anak kandung sendiri. Jika begini, apa lagi
harapan seorang anak terhadap bapanya? Adakah seorang bapa terlalu jahil

akan tanggungjawab dan peranannya?
Muslimin yang dirahmati Allah SWT sekalian,

Seorang bapa adalah ketua, pelindung, tempat bertaut, tempat
penyubur kasih sayang dan pemimpin tangan keluarga ke syurga. Malang
seribu kali malang, jika seorang bapa sanggup mengabaikan tanggungjawab
menjaga anak sendiri. Malah ada yang enggan memberi nafkah dan kasih
sayang yang diharapkan, bahkan terjebak dengan pujuk rayu syaitan
sehingga tergamak meragut maruah anak sendiri, melacurkan isteri,
merosakkan nasab, menjadikan isteri atau anak sebagai keldai dadah dan

melakukan kekerasan fizikal terhadap isteri dan anak.




Firman Allah SWT dalam surah Al-Tahrim ayat 6:

“‘Wahai orang-orang yang beriman! Peliharalah diri kamu dan keluarga
kamu dari neraka yang bahan-bahan bakarannya: manusia dan batu
(berhala); neraka itu dijaga dan dikawal oleh malaikat-malaikat yang keras
kasar (layanannya); mereka tidak menderhaka kepada Allah dalam segala
yang diperintahkan-Nya kepada mereka, dan mereka pula tetap melakukan

segala yang diperintahkan.”

Sesungguhnya kes-kes pengabaian tanggungjawab suami dan jenayah
seksual dalam rumahtangga yang semakin berleluasa telah menzahirkan
kebimbangan Duli Yang Maha Mulia Sultan Selangor. Baginda amat
berdukacita dengan kes-kes sedemikian kerana ia akan mendatangkan
implikasi yang negatif serta boleh meruntuhkan institusi keluarga dan moral
masyarakat. Jenayah seksual yang semakin kritikal ini menyebabkan
kesengsaraan kepada mangsa yang terlibat. Sepatutnya mereka dilindungi
oleh pelaku yang diamanahkan menjadi benteng yang paling kuat dan
selamat bagi masa depan, perkembangan psikologi dan seksologi anak-
anak. Jenayah seperti ini perlu dibenteras tanpa kompromi kerana ia boleh
menyebabkan suasana tidak harmoni dalam kalangan masyarakat dan
mewujudkan kebimbangan serta prasangka buruk terhadap keluarga yang

terlibat.




Hadirin jemaah yang dirahmati Allah sekalian,

Institusi keluarga cemerlang akan berjaya menghasilkan generasi baru
muslim yang unggul. Sebaliknya, jika keadaan keluarga porak peranda, haru-
biru, kacau-bilau dan tiada hala tuju, pastinya tidak akan mampu melahirkan
generasi muslim yang diharapkan. Firman Allah SWT dalam surah al-

Syuaraa’ ayat 214:

‘Dan berilah peringatan serta amaran kepada kaum kerabatmu yang
dekat.”

Diriwayatkan daripada Aisyah Radhiallahu Anha bahawa Rasulullah
SAW bersabda:

“‘Sebaik-baik kalian, adalah orang yang paling baik terhadap

keluarganya, dan Aku adalah orang yang paling baik terhadap keluargaku.”

(Riwayat al-Tirmizi).

Justeru, marilah kita menanam azam dan menguatkan tekad untuk
menjadi ketua keluarga yang memberi keutamaan menjaga institusi keluarga
masing-masing. Insafilah bahawa kewajipan dan tanggungjawab terhadap
keluarga adalah merupakan suatu amanah Allah yang melibatkan soal dosa
dan pahala. Mereka yang mencuaikan amanah tersebut akan dihukum dan
diseksa dengan seksaan yang amat berat di akhirat nanti. Berdoalah agar
kita dapat memimpin ahli keluarga menjadi orang yang beriman dan
bertakwa kepada Allah SWT




Muslimin yang dirahmati Allah sekalian,

Mengakhiri khutbah pada hari ini, marilah kita mengambil beberapa

panduan berikut:

1. Umat Islam hendaklah meyakini bahawa institusi keluarga adalah
satu amanah yang telah diperintahkan oleh Allah SWT untuk dijaga dengan
sebaik-baiknya.

2. Umat Islam hendaklah menjauhi sebarang perlakuan keji yang
boleh meruntuhkan institusi kekeluargaan.

3. Umat Islam hendaklah memperkasa institusi keluarga masing-
masing dengan aktiviti yang bermanfaat untuk memperkukuhkan ikatan kasih
sayang.

“‘Wahai Tuhan kami! Dan masukkanlah mereka ke dalam Syurga "Adn"

-

yang Engkau telah janjikan kepada mereka dan (masukkanlah bersama-
sama mereka): Orang-orang yang layak di antara ibu bapa mereka dan isteri-
isteri mereka, serta keturunan mereka. Sesungguhnya Engkaulah jua yang
Maha Kuasa, lagi Maha Bijaksana.”

(Ghafir : 8).

Ya Allah, Engkaulah Tuhan yang Maha Berkuasa, kami bersyukur
kehadrat-Mu yang telah mengurniakan rahmat dan keberkatan kepada
negeri ini yang terus sejahtera dan maju, serta rakyatnya bersatu padu,
dibawah naungan dan pimpinan raja kami sebagai Ketua Agama Islam di

negeri ini.

Justeru kami pohon kehadrat-Mu ya Allah, tetapkanlah iman dan
pegangan kami kepada Ahli Sunnah Wal-Jamaah, peliharalah kami daripada

ajaran yang terkeluar daripada Islam seperti Ahmadiah atau Qadyani dan




ajaran-ajaran yang difatwakan sesat seperti Syiah dan Gerakan Militan
DAESH. Ya Allah, Ya Rahman, Ya Rahim, satukanlah hati-hati kami,
kurniakanlah kami rezeki yang luas lagi barakah, kayakanlah kami dengan
ilmu yang bermanfaat dan lindungilah kami daripada bala bencana. Ya Allah,
kurniakanlah petunjuk kepada kami untuk mendirikan solat fardu lima waktu
secara berjemaah, menunaikan zakat melalui Lembaga Zakat Selangor,
mewakaf dan menginfakkan harta melalui Perbadanan Wakaf Selangor dan

Tabung Amanah Pembangunan Islam Selangor.

